
Subala Upanishad

సుబాలోపనిషత్

॥ అథ సుబాలోపనిషత్ ॥
బీజాజ్ఞానమహామోహాపహ్నవాద్యద్విశిష్యతే  ।
నిర్బీజం త్రైపదం  తత్త్వం తదస్మీతి విచిన్తయే ॥
ఓం పూర్ణమదః  పూర్ణమిదం  పూర్ణాత్పూర్ణముదచ్యతే   ।
పూర్ణస్య  పూర్ణమాదాయ పూర్ణమేవావశిష్యతే  ॥
ఓం శాన్తిః శాన్తిః శాన్తిః ॥
ఓం తదాహుః కిం తదాసీత్తస్మై  స హోవాచ
న సన్నసన్న సదసదితి తస్మాత్తమః సఞ్జాయతే
తమసో భూతాదిర్భూతాదేరాకాశమాకాశా-

ద్వాయుర్వాయ్రగ్నిరగ్నేరాపోఽద్భ్యః  పృథివీ తదణ్డం
సమభవత్తత్సంవత్సరమాత్రముషిత్వా  ద్విధాకరో-

దధస్తాద్భూమిముపరిష్టాదాకాశం  మధ్యే పురుషో
దివ్యః సహస్రశీర్షా  పురుషః సహస్రాక్షః  సహస్రపాత్  ।
సహస్రబాహురితి  సోఽగ్రే భూతానాం మృత్యుమసృజన్త్ర్యక్షరం
త్రిశిరస్కం  త్రిపాదం  ఖణ్డపరశుం  తస్య బ్రహ్మాభిధేతి
స బ్రహ్మాణమేవ  వివేశ స మానసాన్సప్త పుత్రానసృజత్తేహ
విరాజః సత్యమానసానసృజన్తేహ ప్రజాపతయో  బ్రాహ్మణోఽస్య
ముఖమాసీద్బాహూ రాజన్యః కృతః ।
ఊరూ తదస్య యద్వైశ్యః  పద్భ్యాం శూద్రో అజాయత ॥
చన్ద్రమా  మనసో జాతశ్చక్షోః సూర్యో అజాయత ।
శ్రోత్రాద్వాయుశ్చ   ప్రాణశ్చ  హృదయాత్సర్వమిదం జాయతే ॥
ఇతి ప్రథమః  ఖణ్డః  ॥
అపానాన్నిషాదా యక్షరాక్షసగన్ధర్వాశ్చాస్థిభ్యః 
పర్వతా లోమభ్య ఓషధివనస్పతయో లలాటాత్క్రోధజో రుద్రో

సుబాలోపనిషత్

జాయతే తస్యైతస్య  మహతోభూతస్య నిఃశ్వసితమేవైతద్యదృగ్వదో
యజుర్వేదః సామవేదోఽథర్వవేదః శిక్షా కల్పో వ్యాకరణం
నిరుక్తం ఛన్దో జ్యోతిషామయనం న్యాయో మీమాంసా ధర్మశాస్త్రాణి
వ్యాఖ్యానాన్యుపవ్యాఖ్యానాని చ సర్వాణి చ భూతాని
హిరణ్యజ్యోతిర్యస్మిన్నయమాత్మాధిక్షియన్తి భువనాని విశ్వా ॥
ఆత్మానం ద్విధాకరోదర్ధేన  స్త్రీ అర్ధేన  పురుషో దేవో భూత్వా
దేవానసృజదృషిర్భూత్వా ఋషీన్యక్షరాక్షసగన్ధర్వాన్ -
గ్రామ్యానారణ్యాంశ్చ  పశూనసృజదితరా గౌరితరోఽనడ్వానితరో
వడవేతరోఽశ్వ ఇతరా గర్దభీతరో  గర్దభ  ఇతరా విశ్వమ్భరీతరో
విశ్వమ్భరః సోఽన్తే వైశ్వానరో  భూత్వా సన్దగ్ధ్వా   సర్వాణి
భూతాని పృథివ్యప్సు ప్రలీయత  ఆపస్తేజసి ప్రలీయన్తే  తేజో వాయౌ
విలీయతే వాయురాకాశే విలీయత ఆకాశమిన్ద్రియేష్విన్ద్రియాణి 
తన్మాత్రేషు  తన్మాత్రాణి  భూతాదౌ విలీయన్తేభూతాదిర్మహతి
విలీయతే మహానవ్యక్తే  విలీయతేఽవ్యక్తమక్షరే విలీయతే అక్షరం
తమసి విలీయతే తమః పరే దేవ ఏకీభవతి పరస్తాన్న సన్నాసన్నాసద-
సదిత్యేతన్నిర్వాణానుశాసనమితి వేదానుశాసనమితి వేదానుశాసనమ్ ॥
ఇతి ద్వితీయః ఖణ్డః  ॥౨॥
అసద్వా ఇదమగ్ర ఆసీదజాతమభూతమప్రతిష్ఠిత  -
మశబ్దమస్పర్శమరూపమరసమగన్ధమవ్యయమ  -

మహాన్తమబృహన్తమజమాత్మానం మత్వా ధీరో న శోచతి ॥
అప్రమాణమముఖమశ్రోత్రమవాగమనోఽతేజస్కమచక్షు   -

ష్కమనామగోత్రమశిరస్కమపాణిపాదమస్నిగ్ధమలోహిత  -
మప్రమేయమహ్రస్వమదీర్ఘమస్థూలమనణ్వనల్పమపార    -
మనిర్దేశ్యమనపావృతమప్రతర్క్యమప్రకాశ్యమసంవృత   -
మనన్తరమబాహ్యం న తదశ్నాతి కించన న తదశ్నాతి
కశ్చనైతద్వై   సత్యేన దానేన తపసాఽనాశకేన బ్రహ్మచర్యేణ
నిర్వేదనేనానాశకేన షడఙ్గేనైవ   సాధయేదేతత్రయం
వీక్షేత దమం దానం దయామితి న తస్య ప్రాణా  ఉత్క్రామన్త్యత్రైవ
సమవలీయన్తే బ్రహ్మైవ   సన్బ్రహ్మాప్యేతి య ఏవం వేద ॥
ఇతి తృతీయః ఖణ్డః  ॥ ౩॥

హృదయస్య మధ్యే లోహితం మాంసపిణ్డం
యస్మింస్తద్దహరం  పుణ్డరీకం  కుముదమివానేకధా
వికసితం హృదయస్య దశ ఛిద్రాణి  భవన్తి యేషు
ప్రాణాః  ప్రతిష్ఠితాః   స యదా ప్రాణేన  సహ
సంయుజ్యతే తదా పశ్యతి నద్యో నగరాణి బహూని
వివిధాని చ యదా వ్యానేన సహ సంయుజ్యతే తదా పశ్యతి
దేవాంశ్చ ఋషీంశ్చ యదాపానేన సహ సంయుజ్యతే
తదా పశ్యతి యక్షరాక్షసగన్ధర్వాన్యదా  ఉదానేన
సహ సంయుజ్యతే తదా పశ్యతి దేవలోకాన్దేవాన్స్కన్దం 
జయన్తం చేతి యదా సమానేన సహ సంయుజ్యతే తదా
పశ్యతి దేవలోకాన్ధనాని  చ యదా వైరమ్భేణ  సహ
సంయుజ్యతే తదా పశ్యతి దృష్టం  చ శ్రుతం  చ భుక్తం
చాభుక్తం చ సచ్చాసచ్చ సర్వం పశ్యతి అథేమా
దశ దశ నాడ్యో భవన్తి తాసామేకైకస్య  ద్వాసప్తతిర్ద్వాసప్తతిః
శాఖా నాడీసహస్రాణి  భవన్తి యస్మిన్నయమాత్మా స్వపితి
శబ్దానాం  చ కరోత్యథ యద్ద్వితీయే  సఙ్కోశే స్వపితి తదేమం
చ లోకం పరం చ లోకం పశ్యతి సర్వాఞ్ఛబ్దాన్విజానాతి
స సమ్ప్రసాద ఇత్యాచక్షతే ప్రాణః  శరీరం పరిరక్షతి హరితస్య
నీలస్య పీతస్య లోహితస్య శ్వేతస్య నాడ్యో రుధిరస్య పూర్ణా
అథాత్రైతద్దహరం   పుణ్డరీకం  కుముదమివానేకధా వికసితం
యథా కేశః సహస్రధా  భిన్నస్తథా హితా నామ నాడ్యో భవన్తి
హృద్యాకాశే పరే కోశే దివ్యోఽయమాత్మా స్వపితి యత్ర సుప్తో న
కఞ్చన కామం కామయతే న కఞ్చన స్వప్నం పశ్యతి
న తత్ర దేవా న దేవలోకా యజ్ఞా న యజ్ఞా వా న మాతా
న పితా న బన్ధుర్న  బాన్ధవో  న స్తేనో న బ్రహ్మహా
తేజస్కాయమమృతం సలిల ఏవేదం సలిలం వనం భూయస్తేనైవ
మార్గేణ  జాగ్రాయ  ధావతి సమ్రాడితి  హోవాచ ॥
ఇతి చతుర్థః  ఖణ్డః  ॥ ౪॥
స్థానాని  స్థానిభ్యో  యచ్ఛతి నాడీ తేషాం
నిబన్ధనం  చక్షురధ్యాత్మం ద్రష్టవ్యమధిభూతమాదిత్యస్తత్రాధిదైవతం   

నాడీ తేషాం నిబన్ధనం  యశ్చక్షుషియో ద్రష్టవ్యే   య ఆదిత్యే
యో నాడ్యాం యః ప్రాణే  యో విజ్ఞానే  య ఆనన్దే యో
హృద్యాకాశే య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
శ్రోత్రమధ్యాత్మం   శ్రోతవ్యమధిభూతం  దిశస్తత్రాధిదైవతం 
నాడీ తేషాం నిబన్ధనం  యః శ్రోత్రే  యః శ్రోతవ్యే  యో దిక్షు
యో నాడ్యాం యః ప్రాణే  యో విజ్ఞానే  య ఆనన్దే యో
హృద్యాకాశే య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
నాసాధ్యాత్మం ఘ్రాతవ్యమధిభూతం  పృథివీ తత్రాధిదైవతం 
నాడీ తేషాం నిబన్ధనం  యో నాసాయాంయోఘ్రాతవ్యే  యః
పృథివ్యాం యో నాడ్యాం యః ప్రాణే  యో విజ్ఞానే  య ఆనన్దే యో
హృద్యాకాశే య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
జిహ్వాధ్యాత్మం రసయితవ్యమధిభూతం వరుణస్తత్రాధిదైవతం 
నాడీ తేషాం నిబన్ధనం  యస్త్వచి యః స్పర్శయితవ్యే
యో వరుణేయో నాడ్యాం యః ప్రాణే  యో విజ్ఞానే  య ఆనన్దే యో
హృద్యాకాశే య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమమృతమభయమశోకమనన్తమ్ ॥
త్వగధ్యాత్మం స్పర్శయితవ్యమధిభూతం వాయుస్తత్రాధిదైవతం 
నాడీ తేషాం నిబన్ధనం  యస్త్వచి యః స్పర్శయితవ్యే యో వాయౌ
యోనాడ్యాం యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
మనోఽధ్యాత్మం మన్తవ్యమధిభూతం చన్ద్రస్తత్రాధిదైవతం   
నాడీ తేషాం నిబన్ధనం  యో మనసియో మన్తవ్యే యశ్చన్ద్రే
యో నాడ్యాం యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥

బుద్ధిరధ్యాత్మం  బోద్ధవ్యమధిభూతం  బ్రహ్మా  తత్రాధిదైవతం 
నాడీ తేషాం నిబన్ధనం  యో బుద్ధౌ యో బోద్ధవ్యే  యో బ్రహ్మణి
యో నాడ్యాం యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
అహఙ్కారోఽధ్యాత్మమహంకర్తవ్యమధిభూతం
రుద్రస్తత్రాధిదైవతం     నాడీ తేషాం నిబన్ధనం
యోఽహఙ్కారేయోఽహంకర్తవ్యే యో రుద్రే యో నాడ్యాం
యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
చిత్తమధ్యాత్మం చేతయితవ్యమధిభూతం
క్షేత్రజ్ఞస్తత్రాధిదైవతం      నాడీ తేషాం నిబన్ధనం
యశ్చిత్తే యశ్చేతయితవ్యే యః క్షేత్రజ్ఞే  యో నాడ్యాం
యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
వాగధ్యాత్మం వక్తవ్యమధిభూతమగ్నిస్తత్రాధిదైవతం 
నాడీ తేషాం నిబన్ధనం  యో వాచియో వక్తవ్యే యోఽగ్నౌ
యో నాడ్యాం యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
హస్తావధ్యాత్మమాదాతవ్యమధిభూతమిన్ద్రస్తత్రాధిదైవతం   
నాడీ తేషాం నిబన్ధనం  యో హస్తే య ఆదాతవ్యే య ఇన్ద్రే  యో నాడ్యాం
యః ప్రాణే  యో విజ్ఞానే  య ఆనన్దే యో హృద్యాకాశే య
ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
పాదావధ్యాత్మం గన్తవ్యమధిభూతం విష్ణుస్తత్రాధిదైవతం   
నాడీ తేషాం నిబన్ధనం  యః పాదేయో గన్తవ్యే యో విష్ణౌ

యో నాడ్యాం యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
పాయురధ్యాత్మం విసర్జయితవ్యమధిభూతం
మృత్యుస్తత్రాధిదైవతం   నాడీ తేషాం నిబన్ధనం
యః పాయౌయో విసర్జయితవ్యే  యో మృత్యౌయో నాడ్యాం
యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపాసీతాజరమమృతమభయమశోకమనన్తమ్ ॥
ఉపస్థోఽధ్యాత్మమానన్దయితవ్యమధిభూతం 
ప్రజాపతిస్తత్రాధిదైవతం    నాడీ తేషాం నిబన్ధనం
య ఉపస్థే య ఆనన్దయితవ్యే  యః ప్రజాపతౌ యో నాడ్యాం
యః ప్రాణే  యో విజ్ఞానే  య ఆనన్దే యో హృద్యాకాశే
య ఏతస్మిన్సర్వస్మిన్నన్తరే సంచరతి సోఽయమాత్మా
తమాత్మానముపసీతాజరమమృతమభయమశోకమనన్తమ్ ॥
ఏష సర్వజ్ఞ ఏష సర్వేశ్వర ఏష సర్వాధిపతిరేషోఽన్తర్యామ్యేష
యోనిః సర్వస్య సర్వసౌఖ్యేరుపాస్యమానో న చ సర్వసౌఖ్యాన్యుపాస్యతి
వేదశాస్త్రైరుపాస్యమానో  న చ వేదశాస్త్రాణ్యుపాస్యతి
యస్యానమిదం సర్వే న చయోఽన్నం భవత్యతః పరం సర్వనయనః
ప్రశాస్తాన్నమయో భూతాత్మా ప్రాణమయ  ఇన్ద్రియాత్మా  మనోమయః
సంకల్పాత్మా విజ్ఞానమయః  కాలాత్మానన్దమయో  లయాత్మైకత్వం
నాస్తి ద్వైతం  కుతో మర్త్యం నాస్త్యమృతం కుతో నాన్తఃప్రజ్ఞో
న బహిఃప్రజ్ఞో  నోభయతఃప్రజ్ఞో  న ప్రజ్ఞాఘనో   న ప్రజ్ఞో
నాప్రజ్ఞోఽపి   నో విదితం వేద్యం నాస్తీత్యేతన్నిర్వాణానుశాసనమితి
వేదానుశాసనమితి వేదానుశాసనమ్ ॥
ఇతి పఞ్చమః ఖణ్డః  ॥ ౫॥
నైవేహ  కించనాగ్ర ఆసీదమూలమనాధారమిమాః
ప్రజాః  ప్రజాయన్తే  దివ్యో దేవ ఏకో నారాయణశ్చక్షుశ్చ
ద్రష్టవ్యం   చ నారాయణః శ్రోత్రం   చ శ్రోతవ్యం  చ
నారాయణోఘ్రాణం  చ ఘ్రాతవ్యం  చ నారాయణో జిహ్వా చ

రసయితవ్యం చ నారాయణస్త్వక్ చ స్పర్శయితవ్యం చ
నారాయణో మతశ్చ మన్తవ్యం చ నరాయణో బుద్ధిశ్చ
బోద్ధవ్యం  చ నారాయణోఽహఙ్కారశ్చాహంకార్తవ్యం చ
నారాయణశ్చిత్తం చ చేతయితవ్యం చ నారాయణో వాక్ చ
వక్తవ్యం చ నారాయణో హస్తౌ చాదాతవ్యం చ నారాయణః
పాదౌ చ గన్తవ్యం చ నారాయణః పాయుశ్చ విసర్జయితవ్యం
చ నారాయణ ఉపస్థశ్చానన్దయితవ్యం   చ నారాయణో ధాతా
విధాతా కర్తా వికర్తా దివ్యో దేవ ఏకో నారాయణ ఆదిత్యా రుద్రా
మరుతో వసవోఽశ్వినావృచో యజూంషి సామాని మన్త్రోఽగ్ని -
రాజ్యాహుతిర్నారాయణ ఉద్భవః సమ్భవో దివ్యో దేవ ఏకో నారాయణో
మాతా పితా భ్రాతా  నివాసః శరణం సుహృద్గతిర్నారాయణో  విరాజా
సుదర్శనాజితాసోమ్యామోఘాకుమారామృతాసత్యామధ్యమానా-

సీరాశిశుతాసూరాసూర్యాస్వరావిజ్ఞేయాని  నాడీనామాని దివ్యాని
గర్జతి  గాయతి వాతి వర్షతి  వరుణోఽర్యమా చన్ద్రమాః  కలా
కలిర్ధాతా  బ్రహ్మా  ప్రజాపతిర్మఘవా  దివసాశ్చార్ధదివసాశ్చ
కలాః కల్పాశ్చోర్ధ్వం  చ దిశశ్చ సర్వం నారాయణః ॥
పురుష ఏవేదం సర్వం యద్భూతం యచ్చ భవ్యమ్ ।
ఉతామృతత్వస్యేశానో యదన్నేనతిరోహతి ॥
తద్విష్ణోః  పరమం పదం సదా పశ్యన్తి సూరయః । దివీవ చక్షురాతతమ్ ॥
తద్విప్రాసో  విపన్యవో జాగృవాంసః సమిన్ధతే  । విష్ణోర్యత్పరమం  పదమ్ ॥
తదేతన్నిర్వాణానుశాసనమితి వేదనుశాసనమితి వేదానుశాసనమ్ ॥
ఇతి షష్ఠః  ఖణ్డః  ॥౬॥
అన్తఃశరీరే నిహితో గుహాయామజ ఏకో నిత్యో యస్య పృథివీ
శరీరం యః పృథివీమన్తరే సంచరన్ యం పృథివీ న వేద ॥
యస్యాపః శరీరం యోఽపోన్తరే సంచరన్యమాపో న విదుః ॥
యస్య తేజః శరీరం యస్తేజోన్తరే సంచరన్ యం తేజో న వేద ॥
యస్య వాయుఅః శరీరం యో వాయుమన్తరే సంచరన్ య వాయుర్న వేద ॥
యస్యాకాశః శరీరం య ఆకాశమన్తరే సంచరన్ యమాకాశో న వేద ॥

యస్య మనః శరీరం యో మనోన్తరే సంచరన్ యం మనో న వేద ॥
యస్య బుద్ధిః  శరీరం యో బుద్ధిమన్తరే  సంచరన్ యం బుద్ధిర్న  వేద ॥
యస్యాహఙ్కారః శరీరం యోఽహఙ్కారమన్తరే సంచరన్ యమహఙ్కారో న వేద ॥
యస్య చిత్తం శరీరం యశ్చిత్తమన్తరే సంచరన్ యం చిత్తం న వేద ॥
యస్యావ్యక్తం శరీరం యోఽవ్యక్తమన్తరే సంచరన్ యమవ్యక్తం న వేద ॥
యస్యాక్షరం శరీరం యోఽక్షరమన్తరే సంచరన్ యమక్షరం న వేద ॥
యస్య మృత్యుః శరీరం యో మృత్యుమన్తరే సంచరన్ యం మృత్యుర్న వేద ॥
స ఏష సర్వభూతాన్తరాత్మాపహతపాప్మా దివ్యో దేవ ఏకో నారాయణః ॥
ఏతాం విద్యామపాన్తరతమాయ దదావపాన్తరతమో బ్రహ్మణే  దదౌ బ్రహ్మా
ఘోరాఙ్గిరసే  దదౌ ఘోరాఙ్గిరా  రైక్వాయ  దదౌ రైక్వో  రామాయ దదౌ
రామః సర్వేభ్యో భూతేభ్యో దదావిత్యేవం నిర్వాణానుశాసనమితి
వేదానుశాసనమితి వేదానుశాసనమ్ ॥
ఇతి సప్తమః ఖణ్డః  ॥ ౭॥
అన్తఃశరీరే నిహితో గుహాయాం శుద్ధః  సోఽయమాత్మా
సర్వస్య మేదోమాంసక్లేదావకీర్ణే  శరీరమధ్యేఽత్యన్తోపహతే
చిత్రభిత్తిప్రతీకాశే    గన్ధర్వనగరోపమే  కదలీగర్భవన్నిఃసారే
జలబుద్బుదవచ్చఞ్చలే నిఃసృతమాత్మానమచిన్త్యరూపం
దివ్యం దేవమసఙ్గం  శుద్ధం  తేజస్కాయమరూపం
సర్వేశ్వరమచిన్త్యమశరీరం నిహితం గుహాయామమృతం
విభ్రాజమానమానన్దం   తం పశ్యన్తి  విద్వాంసస్తేన లయే న పశ్యన్తి ॥
ఇతి అష్టమః  ఖణ్డః  ॥౮॥
అథ హైనం  రైక్వః  పప్రచ్ఛ  భగవన్కస్మిన్సర్వేఽస్తం
గచ్ఛన్తీతి ॥ తస్మై  స హోవాచ చక్షురేవాప్యేతి
యచ్చక్షురేవాస్తమేతి ద్రష్టవ్యమేవప్యేతి  యో
ద్రష్టవ్యమేవాస్తమేత్యాదిత్యమేవాప్యేతి   య ఆదిత్యమేవాస్తమేతి
విరాజమేవాప్యేతియో విరాజమేవాస్తమేతి ప్రాణమేవాప్యేతి  యః
ప్రాణమేవాస్తమేతి  విజ్ఞానమేవాప్యేతి యో విజ్ఞానమేవాస్తమే -

త్యానన్దమేవాప్యేతి  య ఆనన్దమేవాస్తమేతి  తురీయమేవాప్యేతి

యస్తురీయమేవాస్తమేతి తదమృతమభయమశోకమనన్త-
నిర్బీజమేవాప్యేతీతి హోవాచ ॥
శ్రోత్రమేవాప్యేతి   యః శ్రోత్రమేవాస్తమేతి   శ్రోతవ్యఏవాప్యేతి
యః శ్రోతవ్యమేవాస్తమేతి  దిశమేవాప్యేతియో దిశమేవాస్తమేతి
సుదర్శనామేవాప్యేతి యః సుదర్శనామేవాస్తమేత్యపానమేవాప్యేతి
యోఽపానమేవాస్తమేతి విజ్ఞానమేవాప్యేతి యో విజ్ఞానమేవాస్తమేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
నాసమేవాప్యేతియో నాసామేవాస్తమేతి ఘ్రాతవ్యమేవాప్యేతి
యోఘ్రాతవ్యమేవాస్తమేతి  పృథివిమీవాప్యేతి యః పృథివీఏవాస్తమేతి
జితామేవాప్యేతియో జితామేవాస్తమేతి వ్యానమేవాప్యేతియో
వ్యానమేవాస్తమేతి విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
జిహ్వామేవాప్యేతియో జిహ్వామేవాస్తమేతి రసయితవ్యమేవాప్యేతి
యో రసయితవ్యమేవాస్తమేతి వరుణమేవాప్యేతియో వరుణమేవాస్తమేతి
సౌమ్యామేవాప్యేతి యః సౌమ్యామేవాస్తమేత్యుదానమేవాప్యేతి
య ఉఅదానమేవాస్తమేతి విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
త్వచమేవాప్యేతి యస్త్వచమేవాస్తమేతి స్పర్శయితవ్యమేవాప్యేతి
యః స్పర్శైతవ్యమేవాస్తమేతి  వాయుమేవాప్యేతియో వాయుమేవాస్తమేతి
మోధామేవాప్యేతియోమోధామేవాస్తమేతి సమానమేవాప్యేతి
యః సమానమేవాస్తమేతి విజ్ఞానఏవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
వాచమేవాప్యేతియో వాచమేవాస్తమేతి వక్తవ్యమేవాప్యేతి
యో వక్తవ్యమేవాస్తమేత్యగ్నిమేవాప్యేతియోఽగ్నిమేవాస్తమేతి
కుమారామేవాప్యేతి యః కుమారామేవాస్తమేతి వైరమ్భ -
మేవాప్యేతియో వైరమ్భమేవాస్తమేతి  విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
హస్తమేవాప్యేతియో హస్తమేవాస్తమేత్యాదాతవ్యమేవాప్యేతి
య ఆదాతవ్యమేవాస్తమేతీన్ద్రమేవాప్యేతి  య ఇన్ద్రమేవాస్త -
మేత్యమృతామేవాప్యేతియోఽమృతామేవాస్తమేతి ముఖ్యమేవాప్యేతి

యోముఖ్యమేవాస్తమేతి విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
పాదమేవాప్యేతి యః పాదమేవాస్తమేతి గన్తవ్యమేవాప్యేతి
యో గన్తవ్యమేవాస్తమేతి విష్ణుమేవాప్యేతి యో విష్ణుమేవాస్తమేతి
సత్యామేవాప్యేతి యః సత్యామేవాస్తమేత్త్యన్తర్యామమేవాప్యేతి
యోఽన్తర్యామమేవాస్తమేతి విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
పాయుమేవాప్యేతి యః పాయుమేవాస్తమేతి విసర్జయితవ్యమేవాప్యేతి
యో విసర్జయితవ్యమేవాస్తమేతి  మృత్యుమేవాప్యేతియో మృత్యుమేవాస్తమేతి
మధ్యమామేవాప్యేతియో మధ్యమామేవాస్తమేతి
ప్రభఞ్జనమేవాప్యేతి   యః ప్రభఞ్జనమేవాస్తమేతి   విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
ఉపస్థమేవాప్యేతి  య ఉపస్థమేవాస్తమేత్యానన్దయితవ్యమేవాప్యేతి 
య ఆనన్దయితవ్యమేవాస్తమేతి  ప్రజాపతిమేవాప్యేతి  యః ప్రజాపతి -
మేవాస్తమేతి నాసీరామేవాప్యేతియో నాసీరామేవాస్తమేతి
కుమారమేవాప్యేతి యః కుమారమేవాస్తమేతి విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
మన ఏవాప్యేతియో మన ఏవాస్తమేతి మన్తవ్యమేవాప్యేతి
యో మన్తవ్యమేవాస్తమేతి చన్ద్రమేవాప్యేతి  యశ్చన్ద్రమేవాస్తమేతి
శిశుమేవాప్యేతి యః శిశుమేవాస్తమేతి శ్యేనమేవాప్యేతి యః
శ్యేనమేవాస్తమేతి విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
బుద్ధిమేవాప్యేతి యో బుద్ధిమేవాస్తమేతి  బోద్ధవ్యమేవాప్యేతి
యో బోద్ధవ్యమేవాస్తమేతి  బ్రహ్మాణమేవాప్యేతి యో
బ్రహ్మాణమేవాస్తమేతి  సూర్యామేవాస్తమేతి యః సూర్యామేవాస్తమేతి
కృష్ణమేవాప్యేతి  యః కృష్ణమేవాస్తమేతి  విజ్ఞానమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
అహఙ్కారమేవాప్యేతియోఽహఙ్కారమేవాస్తమే-

త్యహఙ్కర్తవ్యమేవాప్యేతియోఽహఙ్కర్తవ్యమేవాస్తమేతి
రుద్రమేవాప్యేతి యో రుద్రమేవాస్తమేత్యసురామేవాప్యేతి

10 sanskritdocuments.org



సుబాలోపనిషత్

యోఽసురామేవాస్తమేతి శ్వేతమేవాప్యేతి యః శ్వేతమేవాస్తమేతి
విజ్ఞానమేవాప్యేతి  తదమృతమభయమశోకమనన్త-
నిర్బీజమేవాప్యేతీతి హోవాచ ॥
చిత్తమేవాప్యేతి యశ్చిత్తమేవాస్తమేతి చేతయితవ్యమేవాప్యేతి
యశ్చేతయితవ్యమేవాస్తమేతి క్షేత్రజ్ఞమేవాప్యేతి   యః
క్షేత్రజ్ఞమేవాస్తమేతి   భాస్వతీమేవాప్యేతియో భాస్వతీ-
మేవాస్తమేతి నాగమేవాప్యేతియో నాగమేవాస్తమేతి విజ్ఞాన -
మేవాప్యేతియో విజ్ఞామేవాస్తమేత్యానన్దమేవాప్యేతి   య
ఆనన్దమేవాస్తమేతి  తురీయమేవాప్యేతి యస్తురీయమేవాస్తమేతి
తదమృతమభయమశోకమనన్తం నిర్బీజమేవాప్యేతి
తదమృతమభయమశోకమనన్తనిర్బీజమేవాప్యేతీతి హోవాచ ॥
య ఏవం నిర్బీజం వేద నిర్బీజ ఏవ స భవతి న జాయతే
న మ్రియతే  న ముహ్యతే న భిద్యతే న దహ్యతే న ఛిద్యతే
న కమ్పతే న కుప్సతే సర్వదహనోఽయమాత్మేత్యాచక్షతే
నైవమాత్మా  ప్రవచనశతేనాపి  లభ్యతే న బహుశ్రుతేన
న బుద్ధిజ్ఞానాశ్రితేన    న మేధయా న వేదైర్న  యజ్ఞైర్న
తపోభిరుగ్రైర్న  సాంఖ్యైర్న  యోగైర్నాశ్రమైర్నాన్యైరాత్మా    -
నముపులభన్తే ప్రవచనేన  ప్రశంసయా  వ్యుత్థానేన  తమేతం
బ్రాహ్మణా  శుశ్రువాంసోఽనూచానా  ఉపలభన్తే శాన్తో
దాన్త ఉపరతస్తితిక్షుః సమాహితోభూత్వాత్మన్యేవాత్మానం
పశ్యతి సర్వస్యాత్మా భవతి య ఏవం వేద ॥
ఇతి నవమః ఖణ్డః  ॥౯॥
అథ హైనం  రైక్వః  పప్రచ్ఛ  భగవన్కస్మిన్సర్వే
సమ్ప్రతిష్ఠితా  భవన్తీతి రసాతలలోకేష్వితి హోవాచ
కస్మిన్రసాతలలోకా  ఓతాశ్చ ప్రోతాశ్చేతి  భూర్లోకేష్వితి
హోవాచ కస్మిన్భూర్లోకా  ఓతాశ్చ ప్రోతాశ్చేతి
భువర్లోకేష్వితి  హోవాచ కస్మిన్భువర్లోకా  ఓతాశ్చ
ప్రోతాశ్చేతి  సువర్లోకేష్వితి  హోవాచ కస్మిన్సువర్లోకా
ఓతాశ్చ ప్రోతాశ్చేతి  మహర్లోకేష్వితి  హోవాచ కస్మిన్మహర్లోకా
ఓతాశ్చ ప్రోతాశ్చేతి  జనోలోకేష్వితి హోవాచ కస్మిన్ జనోలోకా

ఓతాశ్చ ప్రోతాశ్చేతి  తపోలోకేష్వితి హోవాచ కస్మింస్తపోలోకా
ఓతాశ్చ ప్రోతాశ్చేతి  సత్యలోకేష్వితి హోవాచ కస్మిన్సత్యలోకా
ఓతాశ్చ ప్రోతాశ్చేతి  ప్రజాపతిలోకేష్వితి  హోవాచ
కస్మిన్ప్రజాపతిలోకా ఓతాశ్చ ప్రోతాశ్చేతి  బ్రహ్మలోకేష్వితి
హోవాచ కస్మిన్బ్రహ్మలోకా ఓతాశ్చ ప్రోతాశ్చేతి  సర్వలోకా
ఆత్మని బ్రహ్మణి  మణయ ఇవౌతాశ్చ ప్రోతాశ్చేతి
స హోవాచైవమేతాన్  లోకానాత్మని ప్రతిష్ఠితాన్వేదాత్మైవ  
స భవతీత్యేతన్నిర్వాణానుశాసనమితి వేదానుశాసనమితి
వేదానుశాసనమ్ ॥
ఇతి దశమః ఖణ్డః  ॥ ౧౦॥
అథ హైనం  రైక్వః  పప్రచ్ఛ  భగవన్వోఽయం
విజ్ఞానఘన  ఉత్క్రామన్స కేన కతరద్వావ
స్థానముత్సృజ్యాపక్రామతీతి   తస్మై  స హోవాచ
హృదయస్థ మధ్యే లోహితం మాంసపిణ్డం
యస్మిఽన్స్తద్దహరం   పుణ్డరీకం  కుముదమివానేకధా
వికసితం తస్య మధ్యే సముద్రః  సముద్రస్య  మధ్యే
కోశస్తస్మిన్న్నాడ్యశ్చతస్రో భవన్తి రమారమేచ్ఛాఽపునర్భవేతి
తత్ర రమా పుణ్యేన పుణ్యం లోకం నయత్యరమా పాపేన
పాపమిచ్ఛయాయత్స్మరతి తదభిసమ్పద్యతే అపునర్భవయా
కోశం భినత్తి కోశం భిత్త్వా శీర్షకపాలం  భినత్తి
శీర్షకపాలం  భిత్త్వా పృథివీం భినత్తి పృథివీం భిత్త్వాపో
భినత్త్యాపో భిత్త్వా తేజో భినత్తి తేజో భిత్త్వా వాయుం భినత్తి వాయుం
భిత్త్వాకాశం భినత్త్యాకాశం భిత్త్వా మనో భినత్తి
మనో భిత్త్వా భూతాదిం భినత్తి భూతాదిం భిత్త్వా మహాన్తం
భినత్తి మహాన్తం భిత్త్వావ్యక్తం  భినత్త్యవ్యక్తం  భిత్త్వాక్షరం
భినత్త్యక్షరం భిత్త్వా మృత్యుం భినత్తి మృత్యుర్వై  పరే దేవ
ఏకీభవతీతి పరస్తాన్న సన్నాసన్న సదసదిత్యేతన్నిర్వాణా-

నుశాసనమితి వేదానుశాసనమితి వేదానుశాసనమ్ ॥
ఇత్యేకాదశః ఖణ్డః  ॥ ౧౧॥
ఓం నారాయణాద్వా అన్నమాగతం పక్వం బ్రహ్మలోకే

మహాసంవర్తకే పునః పక్వమాదిత్యే పునః పక్వం
క్రబ్యాది  పునః పక్వం జాలకిలక్లిన్నం  పర్యుషితం
పూతమన్నమయాచితమసంక్లృప్తమశ్నీయాన్న   కంచనయాచేత ॥
ఇతి ద్వాదశః ఖణ్డః  ॥ ౧౨॥
బాల్యేన తిష్ఠాసేద్బాలస్వభావోఽసఙ్గో  నిరవద్యో
మౌనేన పాణ్డిత్యేన  నిరవధికారతయోపలభ్యేత
కైవల్యముక్తం  నిగమనం ప్రజాపతిరువాచ  మహత్పదం
జ్ఞాత్వా  వృక్షమూలే వసేత కుచేలోఽసహాయ ఏకాకీ
సమాధిస్థ ఆత్మకామ ఆప్తకామో నిష్కామో
జీర్ణకామో  హస్తిని సింహే దంశే మశకే నకులే
సర్పరాక్షసగన్ధర్వే  మృత్యో రూపాణి విదిత్వా న బిభేతి
కుతశ్చనేతి వృక్షమివ తిష్ఠాసేచ్ఛిద్యమానోఽపి
న కుప్యేత న కమ్పేతోత్పలమివ తిష్ఠాసేచ్ఛిద్యమానోఽపి
న కుప్యేత న కమ్పేతాకాశమివ తిష్ఠాసేచ్ఛిద్యమానోఽపి
న కుప్యేత న కమ్పేత సత్యేన తిష్ఠాసేత్సత్యోఽయమాత్మా
సర్వేషామేవ గన్ధానాం  పృథివీ హృదయం సర్వేషామేవ
రసానామాపో హృదయం సర్వేశామేవ రూపాణాం తేజో
హృదయం సర్వేషామేవ స్పర్శానాం వాయుర్హృదయం
సర్వేషామేవ శబ్దానామాకాశం  హృదయం సర్వేషామేవ
గతీనామవ్యక్తం హృదయం సర్వేషామేవ సత్త్వానాం
మృత్యుర్హృదయం  మృత్యుర్వై  పరే దేవ ఏకీభవతీతి పరస్తాన్న
సన్నాసన్న సదసదిత్యేతన్నిర్వాణానుశాసనమితి
వేదానుశాసనమితి వేదానుశాసనమ్ ॥
ఇతి త్రయోదశః  ఖణ్డః  ॥ ౧౩॥
ఓం పృథివీ వాన్నమాపోఽన్నాదా ఆపో వాన్నం
జ్యోతిరన్నాదం జ్యోతిర్వాన్నం వాయురన్నాదో
వాయుర్వాన్నమాకాశోఽన్నాద ఆకాశో
వాన్నమిన్ద్రియాణ్యన్నాదానీన్ద్రియాణి   వాన్నం
మనోఽన్నాదం మనో వాన్నం బుద్ధిరన్నాదా
బుద్ధిర్వానమవ్యక్తమన్నదమవ్యక్తం

వాన్నమక్షరమన్నాదమక్షరం వాన్నం
మృత్యురన్నాదో మృత్యుర్వై  పరే దేవ ఏకీభవతీతి
పరస్తాన్న సన్నాసన్న సదసదిత్యేతన్నిర్వాణా-

నుశాసనమితి వేదానుశాసనమితి వేదానుశాసనమ్ ॥
ఇతి చతుర్దశః  ఖణ్డః  ॥ ౧౪॥
అథ హైనం  రైక్వః  పప్రచ్ఛ  భగవన్యోఽయం
విజ్ఞానఘన  ఉత్క్రామన్స కేన కతరద్వావ
స్థానం  దహతీతి తస్మై  స హోవాచయోఽయం
విజ్ఞానఘన  ఉత్క్రామన్ప్రాణం దహత్యపానం
వ్యానముదానం సమానం వైరమ్భం  ముఖ్య-
మన్తర్యామం ప్రభఞ్జనం   కుమారం శ్యేనం
శ్వేతం కృష్ణం  నాగం దహతి పృథివ్యాపస్తేజో-

య్వాకాశం దహతి జాగరితం స్వప్నం సుషుప్తం
తురీయం చ మహతాం చ లోకం పరం చ లోకం
దహతి లోకాలోకం దహతి ధర్మాధర్మం దహత్యభాస్కర-
మమర్యాదం నిరాలోకమతః పరం దహతి మహాన్తం
దహత్యవ్యక్తం  దహత్యక్షరం దహతి మృత్యుం దహతి
మృత్యుర్వై  పరే దేవ ఏకీభవతీతి పరస్తాన్న సన్నాసన్న
సదసదిత్యేతన్నిర్వాణానుశాసనమితి వేదానుశాసనమితి
వేదానుశాసనమ్ ॥
ఇతి పఞ్చదశః ఖణ్డః  ॥ ౧౫॥
సౌబాలబీజబ్రహ్మోపనిషన్నాప్రశాన్తాయ 
దాతవ్యా నాపుత్రాయ  నాశిష్యాయ నాసంవత్సర-
రాత్రోషితాయ  నాపరిజ్ఞాతకులశీలాయ  దాతవ్యా నైవ
చ ప్రవక్తవ్యా   ।యస్య దేవే పరా భక్తిర్యథా దేవే
తథా గురౌ । తస్యైతే  కథితా హ్యర్థాః  ప్రకాశన్తే
మహాత్మన ఇత్యేతన్నిర్వాణానుశాసనమితి
వేదానుశాసనమితి వేదానుశాసనమ్ ॥
ఇతి షోడశః ఖణ్డః  ॥ ౧౬॥
ఓం పూర్ణమదః  పూర్ణమిదం  పూర్ణాత్పూర్ణముదచ్యతే   ।

పూర్ణస్య  పూర్ణమాదాయ పూర్ణమేవావశిష్యతే  ॥
ఓం శాన్తిః శాన్తిః శాన్తిః ॥
॥ ఇతి సుబాలోపనిషత్సమాప్తా ॥

